འབྲུག་གི་སྤྱི་ཚོགས་དང་པའི་ཚོགས་ཐེངས་གཉིས༌པའི་ནང་

གསུང་གྲོས་བྱུང་ཐོའི་གྲོས་ཆོད་བཅུད་སྡུད་ཟིན་བྲིས།

(ཚོགས་ཞུགས་ཉིནམ་གསུམ་པ)

གནམ་ལོ་ས་ཕོ་བྱི་ལོ་ཟླ་ ༡༠ ཚེས་ ༢༩ ལུའམ་སྤྱི་ལོ་ ༢༠༠༨ ཟླ་ ༡༢ ཚེས་ ༢༦ ལུ།

དྲོ་པ་ཆུ་ཚོད་ ༠༩.༣༥ ལུ།
སྤེན་པ།
ཇ-
དྲི་བཀོད་ཀྱི་བྱ་རིམ།
༡.
མགར་ས་ཚ་ཆུ་རྒྱ་བསྐྱེད་ཀྱི་ལས་འགུལ།

དགོན་ཁ་སྟོད་དང་ལ་ཡག་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ མགར་ས་ཚ་ཆུ་ཡར་སྐྱེད་གཏང་ནི་གི་ལས་འགུལ་ཅིག་ འཆར་གཞི་བརྩམས་གནང་སྟེ་ཡོད་མི་འདི་ བར་སྐབས་ཅིག་ལས་ རང་བཞིན་སྲུང་སྐྱོབ་དང་མཐའ་བསྐོར་གནས་སྟངས་ཀྱི་ཁ་ཐུག་ལས་ སྟབས་བདེཝ་མ་བདེཝ་ཐོནམ་ལས་བརྟེན་ ལས་འགུལ་འདི་ འཕྲོ་མཐུད་དེ་ ལཱ་འབད་མ་ཚུགས་པར་ ལུས་ཡོདཔ་མ་ཚད་ ཚ་ཆུ་འདི་ མགར་ས་རྫོང་ཁག་གི་མི་སེར་རྐྱངམ་ཅིག་ལུ་མེན་པར་ ང་བཅས་རའི་འབྲུག་རྒྱལ་ཁབ་ཀྱི་མི་སེར་ཡོངས་ལུ་ཕན་པ་གིས་མ་ཚད་ བལྟ་བཤལ་པ་ཡང་ མང་རབས་ཅིག་ མགར་ས་ཚ་ཆུ་ལུ་འོང་མི་ཚུ་ ག་ར་ རྒྱལ་ཡོངས་ཀྱི་ཕན་ཐབས་ལུ་ཨིནམ་ལས་ གཞུང་གིས་ ད་ལས་ཕར་ ཕྱག་ལཱ་ག་དེ་སྦེ་མཛད་ནི་གི་ཐུགས་བཞེད་ཡོད་ག་དང་ བྱ་སྟབས་མ་བདེཝ་ཚུ་ ག་དེ་སྦེ་སེལ་ནི་གི་ཐུགས་བཞེད་ཡོད་ག་ གསུང་གནང་ཟེར་ཞུ་ཡི།

འདི་གི་ལན་ལུ་ མི་རྗེ་བློན་ཆེན་གྱིས་ མགར་ས་ཚ་ཆུ་རྒྱ་བསྐྱེད་ཀྱི་ཐད་ལུ་ མགར་ས་གི་ཚ་ཆུ་དེ་ མགར་ས་མི་སེར་རྐྱངམ་ཅིག་གི་དོན་ལུ་མེན་པར་ ང་བཅས་རའི་འབྲུག་རྒྱལ་ཁབ་ནང་ལུ་ ཕན་ཤུགས༌ཅན་དང་སྨན་རྫས་ཅན་གྱི་ཚ་ཆུ་ཅིག་ཨིན་པ་ལས་བརྟེན་ ཚ་ཆུ་རྒྱ་བསྐྱེད་བཏང་ནི་གི་ལས་འགུལ་དེ་ མ་བཏུབ་བཏུབ་སྦེ་བཟོ་ཚར་བའི་བར་ན་ གཞུང་རྙིངམ་འདི་ཧྲམ་སྟེ་ ལོག་ གཞུང་གསརཔ་དབུ་བརྙེས་ཏེ་ ལས་འགུལ་འདི་ འཕྲོ་མཐུད་ཕྱག་ལཱ་གནང་ནི་འབདཝ་ད་ མི་སེར་གྱི་ཁ་ཐུག་ལས་ གསར་ཤོག་ནང་ལུ་ ང་བཅས་རའི་རྒྱལ་ཁབ་འདི་ རི་དྭགས༌ཀྱི་སེམས༌ཅན་དང་སྔོ་ཤིང་ལུ་ ཤ་ཚ་བའི་རྒྱལ་ཁབ་ཅིག་ཨིནམ་ལས་ དེ་ལུ་ འཕང་སེམས་མིན་འདུག་ཟེར་བའི་སྐྱོན་བཏགས་མི་དང་ མཁས་པ་ལེ་ཤ་ཅིག་གིས་རང་ ལོ་རྒྱུས་འདྲ་མིན་སླབ་མི་ཐོན་ཡི།

འདི་ལས་བརྟེན་ གནད་དོན་དེའི་སྐོར་ལས་ སྤྱི་ཟླ་ ༤ པའི་ནང་ ལྷན་རྒྱས་གཞུང་ཚོགས་ནང་ གསུང་གྲོས་བྱུང་ཡོད་མི་དང་འཁྲིལ་ ལྷན་རྒྱས་གཞུང་ཚོགས་ཀྱི་ཁ་ཐུག་ལས་ སོ་ནམ་ལྷན་ཁག་ལུ་ ཞལ་བཀོད་གནང་ཡོདཔ་བཞིན་དུ་ མཐའ་འཁོར་གནས་སྟངས་ལྷན་ཚོགས་དང་སོ་ནམ་ལྷན་ཁག་ འཇིགས་མེད་རྡོ་རྗེ་དབང་ཕྱུག་ རི་དྭགས་སྲུང་སྐྱོབ་གླིང་གའི་འགོ་དཔོན་ཚུ་གིས་ ཞིབ་དཔྱད་འབད་བཅུག་པའི་སྙན་ཞུ་ཁག་གཉིས་ཀྱི་ནང་ དང་པ་ རང་བཞིན་མཐའ་འཁོར་གནས་སྟངས་དང་ གཉིས་པ་ རི་དྭགས་སེམས་ཅན་ལས་དཔྱད་རུང་ ཧེང་སྐལ་རང་གནོད་ཉེན་འདུག་ཟེར་བཀོད་ནུག།
ཨིན་རུང་ མགར་ས་ཚྭ་ཆུའི་ས་གོ་འདི་ ཡར་སྐྱེད་གཏང་ནི་གི་དོན་ལུ་ ལོག་སྟེ་རང་ ལྷན་རྒྱས་གཞུང་ཚོགས་ནང་ གསུང་གྲོས་གནང་ཞིནམ་ལས་ སོ་ནམ་བློན་པོ་དང་ བལྟ་བཤལ་གྱི་ཁ་ཐུག་ལས་བསྟན་རྒྱས་བློན་པོ་ ལམ་སྲོལ་གྱི་ཁ་ཐུག་ལས་ ནང་སྲིད་བློན་པོ་ ཁོང་གསུམ་དང་མཐའ་འཁོར་གནས་སྟངས་ཀྱི་སྐུ་ཚབ་ དེ་ལས་ འཇིགས་མེད་རྡོ་རྗེ་དབང་ཕྱུག་རི་དྭགས་སྲུང་སྐྱོབ་གླིང་གའི་འགོ་དཔོན་གྱི་ཁར་  མགར་ས་རྫོང་བདག་བཅས་ མཉམ་རུབ་ཀྱི་ཐོག་ལས་ ཞིབ་དཔྱད་འདི་ མ་བཏུབ་བཏུབ་ རྐྱབ་སྟེ་ སྙན་ཞུ་ཕུལ་དགོ་པའི་ཞལ་བཀོད་གནང་ཡོདཔ་བཞིན་དུ་ སྤྱི་ཟླ་དང་པའི་ནང་ ཁོང་བློན་པོ་གསུམ་གྱིས་དབུ་གཙོས་ཏེ་ ཚ་ཆུའི་ས་ཁོངས་ནང་ ཞིབ་དཔྱད་འབད་བར་འབྱོན་ནི་ཨིནམ་ལས་ ཞིབ་དཔྱད་དེ་གི་སྙན་ཞུ་དང་འཁྲིལ་ སང་ཕོད་སྤྱི་ཟླ་ ༣ པ་དང་ ༤ པའི་ནང་འཁོད་ལུ་ ཚ་ཆུའི་ས་གོ་རྒྱ་བསྐྱེད་ཀྱི་ལཱ་འདི་ འཕྲོ་མཐུད་དེ་རང་ འབད་ནི་གི་འཆར་གཞི་དང་སྲིད་བྱུས་ཡོད་ཟེར་ཞུ་ཡི།
དེ་ལུ་ འབྲེལ་ཡོད་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ མགར་ས་ཚ་ཆུའི་ས་གོ་འདི་ རྒྱ་བསྐྱེད་འབད་ནི་གི་དོན་ལུ་ གཞུང་གི་ཁོངས་ལས་ འཆར་གཞི་བརྩམས་ཏེ་ཡོད་པའི་ལས་འགུལ་འདི་ འཕྲོ་མཐུད་དེ་མཛད་ནི་གི་ ཐུགས་བརྩོན་བསྐྱེད་གནང་ནི་ཨིན་ཟེར་གསུངས་མི་ལུ་ བཀྲིན་དགའ་ཚོར་ཞུ་ཡོདཔ་མ་ཚད་ ལས་འགུལ་འདི་གི་དོན་ལུ་ འདེམས་ངོ་ཁོ་རའི་ཁ་ཐུག་ལས་ཡང་ རྒྱབ་སྐྱོར་ཧྲིལ་པོ་ཕུལ་ནི་ཨིན་ཟེར་ཞུ་ཡི།
༢.
རེས་གཟའ་ཟླ་བ་ལུ་ ལྷ་མོའི་རྫིང་ཁའི་འགག་སྲུང་སྒོ་ར་ཁ་ལས་འགྲུལ་འཁོར་གཏང་དགོཔ།

ལྷ་མོའི་རྫིང་ཁ་དང་བཀྲིས་སྡིང་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ སྲུང་སྐྱོབ་ཀྱི་དཀའ་ངལ་ཐོན་ཞིནམ་ལས་ཚུར་ ལྷ་མོའི་རྫིང་ཁ་འགག་སྲུང་སྒོ་ར་ཁ་ལས་ རེས་གཟའ་ཟླ་བ་ལུ་ སྣུམ་འཁོར་འགྲོ་འགྲུལ་འབད་ནི་མེད་མི་དེ་གིས་ མི་སེར་ཚུ་ རྒྱ་གར་གྱི་ས་གནས་ཀུ་ཀུ་ལི་ཟེར་སར་ རེས་གཟའ་ཟླ་བ་ལུ་ ཚོད་བསྲེ་ཉོ་མི་དང་ཚོང་བསྒྱུར་འཐབ་མི་ལུ་ བྱ་སྟབས་མ་བདེ་བའི་དཀའ་ངལ་སྦོམ་རང་ཡོདཔ་མ་ཚད་ ལྷག་པར་དུ་ འགྲུལ་འཁོར་མེད་མི་ཚུ་ལུ་ དཀའ་ཚེགས་སྦོམ་སྦེ་ཕོག་སྟེ་ཡོདཔ་ལས་ དེ་ལུ་ གཞུང་གིས་ཐུགས་བཞེད་གནང་སྟེ་ རེས་གཟའ་ཟླ་བ་ལུ་ སྣུམ་འཁོར་འགྲོ་འགྲུལ་འབད་ཆོག་པའི་གསོལ་འདེབས་ཞུ་ཡི།
འདི་གི་ལན་ལུ་ ནང་སྲིད་བློན་པོ་གིས་ ལྷ་མོའི་རྫིང་ཁའི་འགག་སྲུང་སྒོ་ར་ཁ་ལས་ རེས་གཟའ་ཟླ་བ་ལུ་ སྣུམ་འཁོར་འགྲོ་འགྲུལ་འབད་མ་ཆོག་པར་ བཀག་འཛིན་འབད་དགོ་མི་དེ་ཡང་ སྤྱི་ལོ་ ༢༠༠༣ གྱི་སྔོན་མར་ འབྲུག་ལྷོ་མཚམས་ལུ་སྲུང་སྐྱོབ་ཀྱི་དཀའ་ངལ་ལས་བརྟེན་ཨིནམ་ མི་སེར་ཚུ་གིས་ མཁྱེན་དགོཔ་ཁག་ཆེ་ཟེར་ཞུ་ནི་དང་ ད་ལས་ཕར་ གཞུང་གིས་ མི་སེར་གྱི་དཀའ་ངལ་སེལ་ཐབས་ལུ་ ལྷ་མོའི་རྫིང་དྲུང་ཁག་གི་ལས་སྡེ་དང་ལས་ཁུངས་ཁག་ ཆ་མཉམ་དང་གཅིག་ཁར་ འབྲེལ་བ་འཐབ་ཞིནམ་ལས་ དཀའ་ངལ་འདི་སེལ་ཚུགས་ཟེར་ཞུ་ཡི།
དེ་ལུ་ འབྲེལ་ཡོད་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ ནང་སྲིད་བློན་པོ་གིས་ ཞུ་དོ་བཟུམ་ མཛད་ནི་ ཡོདཔ་ཅིག་འབད་བ་ཅིན་ གནམ་མེད་ས་མེད་ བཀྲིན་ཆེ་ནི་ཨིན་པས་ཟེར་ཞུ་ཡི།

༣.
གནས་ཚུལ་ཚུ་ རྫོང་ཁ་དང་ཨིང་ལིཤ་གཅིག་མཚུངས་བཏོན་དགོཔ།

དཀར་སྦྱིས་རྟ་ལོག་འདེམས་ཁོངས་དང་ཆེད་བསྟོད་ཅན་གྱི་འཐུས་མི་གིས་ རྒྱལ་གཞུང་སྐད་ཡིག་རྫོང་ཁ་འདི་ ཡར་དྲག་བཟོ་དགོ་པ་ཅིན་ གསར་ཤོག་གི་ཐོག་ལས་ གནས་ཚུལ་ལས་སྡེ་ཚུ་གིས་ཡང་ བཅའ་མར་གཏོགས་དགོཔ་གལ་ཆེཝ་ལས་ གནས་ཚུལ་ལས་སྡེ་སྤྱིར་སྙོམས་ཀྱིས་ བཅའ་མར་ག་དེ་སྦེ་གཏོགས་དོ་ག? དང་ གནས་ཚུལ་སྤེལ་ཁང་གསརཔ་བཙུགས་མི་ཚུ་གིས་ ལོ་ངོ་གཅིག་གི་རིང་ རྫོང་ཁའི་ནང་ གནས་ཚུལ་བཏོན་མ་ཚུགས་པའི་གནད་དོན་ག་ཅི་ཨིན་ན? ཡང་ན་ ང་བཅས་རའི་གཞུང་སྐད་རྫོང་ཁ་འདི་ འབྲི་ནི་དང་ལྷག་ནི་གི་འགན་ཁུར་ནང་ འབད་རུང་བཏུབ་ཅིག་དང་ མ་འབད་རུང་བཏུབ་འཚམས་ཅིག་ཨིན་ན་ཟེར་བའི་དྲི་བ་བཀོད་ཡོད་པའི་ཁར་ གནས་ཚུལ་ཁྱབ་བསྒྲགས་ཚུ་ མི་མང་གིས་ ཧ་གོ་ཚུགས་པའི་དོན་ལུ་བཏངམ་ཨིནམ་ལས་བརྟེན་ གཞུང་གིས་ཡང་ གནས་ཚུལ་ལས་སྡེ་ཚུ་ལུ་ གྲོགས་རམ་འདི་བསྐོར་རྒྱབ་སྦེ་གནང་ཡོད་མི་དེ་ གནས་ཚུལ་ཁྱབ་ཚད་མེད་པའི་ལས་སྡེ་ཚུ་ལུ་གནང་ནི་བཞག་ཞིནམ་ལས་ ཁྱབ་ཚད་ཡོད་པའི་གནས་ཚུལ་ལས་སྡེ་ཚུ་ལུ་གནང་དགོ་པའི་ཞུ་བ་དང་ ཤོག་ཀུ་དང་ཅ་ཆས་ནང་འདྲེན་འབད་ནི་ཚུ་ནང་ ཁྲལ་ཚུ་ཕབ་ཆག་རེ་གནང་ཚུགས་པ་ཅིན་ཟེར་བའི་བསམ་འཆར་ཞུ་ཡི།
དེ་ཁར་ དགྲ་མེད་སྔ་ཚང་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ མི་སེར་གྱིས་ཤེས་དགོ་པའི་གནས་ཚུལ་འདི་ ལཱ་འབད་ཚརཝ་ད་ལྷོདཔ་ལས་བརྟེན་ གཞུང་གི་ཟད་གྲོན་འདི་ འཕྲོ་བརླག་འགྱོ་དོ་བཟུམ་ཚོརཝ་ལས་ ད་ལས་ཕར་ ཁྱབ་བསྒྲགས་ཚུ་ ག་ལུ་བརྟེན་ཏེ་ཨིན་ན་དང་ ག་ལུ་བལྟ་སྟེ་ཁྱབ་བསྒྲགས་འབད་ནི་ཨིན་ན་ ཁྱབ་བསྒྲགས་འབད་བའི་སྐབས་ ས་གནས་མཐའ་ཟུར་ནང་ཡོད་པའི་བརྡ་བརྒྱུད་ ཡང་ན་ ཁྱབ་ཚུགས་པའི་འབྲུག་རྒྱང་བསྒྲགས་ལས་འཛིན་ལུ་སྦེ་རུང་ ཧིང་སངས་ས་སྦེ་ གསལ་བསྒྲགས་གནང་དགོཔ་འདི་ གལ་ཆེཝ་ཡོད་པའི་དྲན་གསོ་ཞུ་ཡི།
དེ་གི་ལན་ལུ་ བརྒྱུད་འབྲེལ་བློན་པོ་གིས་ སྒེར་གྱི་གསར་ཤོག་ལས་སྡེ་ཚུ་གིས་ རྫོང་ཁའི་གནས་ཚུལ་དེ་ ཨིང་ལིཤ་དང་གཅིག་མཚུངས་བཏོན་མ་ཚུགས་མི་དེ་ སྒེར་གྱི་བརྡ་བརྒྱུད་ལས་ཁང་ཚུ་ནང་ རྫོང་ཁའི་མཁས་མཆོག་ལངམ་སྦེ་མེད་པའི་ཁར་ རྫོང་ཁའི་གློག་རིག་གི་མཐུན་རྐྱེན་ཚུ་ ཆ་ཚང་མ་ཚུགས་པའི་དཀའ་ངལ་ལས་བརྟེན་ཨིན་པའི་ཞུ་བ་དང་ ཤོག་ཀུ་དང་ཅ་ཆས་ནང་འདྲེན་འབདཝ་ད་གི་ཁྲལ་ བི་ཨེསི་ཀྲི་ ཟེར་བའི་ཁྲལ་དེ་མ་ཕོགཔ་སྦེ་འདུག་ཟེར་ཞུ་ནི་དང་ སྒེར་གྱི་གནས་ཚུལ་སྤེལ་ཁང་གསརཔ་ལ་ལོ་གིས་ རྫོང་ཁའི་ནང་གནས་ཚུལ་གཏོན་ནི་དེ་ གྲ་སྒྲིག་འབད་ནི་གི་དོན་ལུ་ ལོ་ངོ་གཅིག་གི་དུས་ཚོདགནང་ཡོད་ནི་དེ་གིས་ཡང་ཨིནམ་འོང་ཟེར་ཞུ་ཡི། དེ་མ་ཚད་ སྒེར་སྡེའི་གནས་ཚུལ་སྤེལ་ཁང་ཚུ་ གོང་འཕེལ་གཏང་ནིའི་དོན་ལུ་ ཁྱབ་བསྒྲགས་དང་གསལ་བསྒྲགས་འབད་མི་ཚུ་ཡང་ གཞུང་དང་སྒེར་གྱི་བརྡ་བརྒྱུད་ལས་སྡེ་ཚུ་ལུ་ གོ་སྐབས་ཅོག་འཐདཔ་བྱིན་དོ་ཟེར་ཞུ་བའི་ཁར་ དམངས་གཙོའི་ལམ་ལུགས་ནང་ བརྡ་བརྒྱུད་དེ་གཙོ་ཆེཝ་ལས་བརྟེན་ གཞུང་གི་ཁ་ཐུག་ལས་ རྒྱབ་སྐྱོར་གང་དྲག་གི་ཐོག་ལས་ གཞུང་སྐད་རྫོང་ཁ་དང་ཨིང་སྐད་ཀྱི་ཐོག༌ལས་ འདྲ་མཉམ་གཏོན་ཚུགསཔ་མཛད་འོང་ཟེར་ཞུ་ཡི།
དེ་ལུ་ འབྲེལ་ཡོད་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ དྲི་བ་དང་བསམ་འཆར་བཀོད་མི་གི་ལན་ཚུ་ བརྒྱུད་འབྲེལ་བློན་པོ་གིས་ ཁ་གསལ་སྦེ་ཞུ་གནང་མི་ཚུ་ ཧིང་སངས་སང་སྦེ་ཧ་གོ་ཚུགས་མི་ལུ་ བཀྲིན་ཆེ་ལུགས་ཞུ་ཡི།

༤.
འགྲུལ་འཁོར་བཙོག་རླུང་མཐོ་ཚད་ཀྱི་བརྟག་དཔྱད།

སྨན་སྦིས་དང་བཙན་མཁར་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ འགྲུལ་འཁོར་བཙོག་རླུང་བརྟག་དཔྱད་ཀྱི་ལམ་ལུགས་འདི་ དམ་དམ་སྦེ་ ལག་ལེན་འཐབ་ཡོད་རུང་ བཙོག་རླུང་མཐོ་ཚད་ཀྱི་ཞིབ་དཔྱད་འབད་ཚར་མི་ འགྲུལ་འཁོར་རྙིངམ་ཚུ་ བཙོག་རླུང་ཐོནམ་ཐོན་སར་ འགྲུལ་བསྐྱོད་འབད་སར་མཐོངམ་ལས་ བརྒྱུད་འབྲེལ་ལྷན་ཁག་དང་ལམ་འགྲུལ་ཉེན་སྲུང་སྐྱེལ་འདྲེན་དབང་འཛིན་གྱིས་ དེ་ལུ་ ངོས་ལེན་དང་གདོང་ལེན་ཚུ་ ག་དེ་སྦེ་མཛད་ནི་ཨིན་ན དེ་ཚུའི་སྐོར་ལས་གསུང་གནང་དགོ་པའི་ཁར་ དེ་གི་བཟློག་ཐབས་ལུ་ ཞལ་བཀོད་དང་ལམ་སྟོན་ཚུ་ཡང་ ག་དེ་སྦེ་རང་མཛད་དོ་ག་ གསུངས་གནང་དགོཔ་སྦེ་ཞུ་ཡི། 
དེ་གི་ལན་ལུ་ བརྒྱུད་འབྲེལ་བློན་པོ་གིས་ འགྲུལ་འཁོར་བཙོག་རླུང་བརྟག་དཔྱད་འབད་ནི་འདི་ གལ་ཆེཝ་སྦེ་ཆ་བཞག་སྟེ་ སྔོན་མ་བ་དྲགཔ་སྦེ་ ཤུགས་བཏོན་ཏེ་ལག་ལེན་འཐབ་པའི་བསྒང་ཡོད་ཟེར་ཞུ་ཡི། དེ་མ་ཚད་ སིང་ག་པུར་རྒྱལ་ཁབ་ལས་ བཙོག་རླུང་བརྟག་དཔྱད་མཁས་མཆོག་ཅིག་འབོ་སྟེ་ བདུན་ཕྲག་གཅིག་གི་རིང་ ཞལ་འཛོམས་གནང་ཡོད་པའི་ཞུ་བ་དང་ ང་བཅས་རའི་རྒྱལ་ཁབ་ནང་ བཙོག་རླུང་བརྟག་དཔྱད་འབད་མི་ དབྱངས་སྐྱིད་ཨོ་ཀྲོ་མོ་བཱའེལ་དང་ ཡུ་ཨེསི་དྲི་ ལས་སྡེ་གཉིས་ཀྱིས་ཡང་ འགྲུལ་འཁོར་བཙོག་རླུང་བརྟག་དཔྱད་ཀྱི་ལག་ལེན་ནང་ འཕྲལ་འཕྲལ་འཛོལ་དོ་ཡོདཔ་ལས་ ཁོང་གི་འཕྲུལ་ཆས་ཚུ་ ག་དེ་སྦེ་ཡོད་ག་ ད་ལྟོ་དབྱེ་ཞིབ་འབད་མ་ཚུགས་པར་ཡོདཔ་ལས་ དབྱེ་ཞིབ་འབད་ནི་གི་འཕྲུལ་ཆས་ མཁོ་མངགས་འབད་ནིའི་དོན་ལུ་ དངུལ་རྩིས་ལྷན་ཁག་ལུ་ མ་དངུལ་གྱི་ཞུ་བ་ཕུལ་ཏེ་ཡོད་མི་དེ་ཐོབ་ཅིག་ མགྱོགས་པ་རང་(Capicity) ཀེ་པི་སི་ཀྲི་དེ་ སྒྲིང་སྒྲིང་བཟོ་ཚུགས་པའི་རེ་བ་ཡོད་པའི་ཁར་ ང་བཅས་རའི་འབྲུག་ལུ་ མཐའ་འཁོར་གནས་སྟངས་འདི་ ཧེ་མ་ ༤.༥ གུར་ཡོད་མི་དེ་ ད་ལྟོ་མར་འབབས་ཏེ་ མཐོ་ཚད་ ༤ ལུ་ལྷོད་ཡོདཔ་སྦེ་ཞུ་ཡི།

